
Maʼlumot uchun, ОАК 

iqtisodiyot” jurnali ro‘yxatga kiritilgan.

5.	 Muhammad al-Xorazmiy nomidagi Toshkent axborot texnologiyalari universiteti 
6.	 Toshkent davlat transport universiteti 
7.	 Toshkent arxitektura-qurilish universiteti
8.	 Toshkent kimyo-texnologiya universiteti
9.	 Jizzax politexnika instituti

ELEKTRON HUKUMATNING BARQAROR 
RIVOJLANISHI: QOZOG‘ISTON VA O‘ZBEKISTON 

TAJRIBASINING QIYOSIY TAHLILI

Umarova Durdona Abdumannabovna
Toshkent shahridagi xalqaro Vestminster universiteti

Mustaqil izlanuvchisi

Annotatsiya. Mazkur tadqiqot elektron hukumat tizimlarining barqaror rivojlanishini ta’minlovchi boshqaruv mexanizmlarini 
aniqlash va baholashga qaratilgan. Tadqiqotda Qozog‘iston va O‘zbekiston misolida qiyosiy tahlil o‘tkazilib, elektron 
hukumat ko‘rsatkichlarining o‘sishiga ta’sir etuvchi asosiy omillar o‘rganildi. Xususan, raqamli davlat siyosati, normativ-
huquqiy baza, inson kapitali, axborot xavfsizligi va davlat-xususiy sheriklikning roli tizimli yondashuv asosida tahlil qilindi. 
Natijalar shuni ko‘rsatadiki, elektron hukumat tizimining barqaror o‘sishi samarali boshqaruv mexanizmlariga bevosita 
bog‘liq. Tadqiqot yakunida O‘zbekiston uchun amaliy tavsiyalar ishlab chiqildi.

Kalit so‘zlar: Elektron hukumat, raqamli boshqaruv, davlat xizmatlari, boshqaruv mexanizmlari, Qozog‘iston tajribasi, 
raqamli transformatsiya.
Abstract. The purpose of this study is to identify and evaluate governance mechanisms that ensure the sustainable 
development of e-government systems. The study provides a comparative analysis of Kazakhstan and Uzbekistan and 
examines the key factors influencing the growth of e-government indicators. Specifically, a system approach is used to 
analyze the role of digital public policy, regulatory frameworks, human capital, information security, and public-private 
partnerships. The results demonstrate that the sustainable growth of e-government system is directly dependent on 
effective governance mechanisms. The study concludes with practical recommendations for Uzbekistan.

Keywords: e-government, digital governance, public services, governance mechanisms, Kazakhstan's experience, digital 
transformation.
Аннотация. Целью данного исследования является выявление и оценка механизмов управления, обеспечивающих 
устойчивое развитие систем электронного правительства. В исследовании проведен сравнительный анализ на 
примере Казахстана и Узбекистана и изучены основные факторы, влияющие на рост показателей электронного 
правительства. В частности, на основе системного подхода проанализирована роль цифровой государственной 
политики, нормативно-правовой базы, человеческого капитала, информационной безопасности и государственно-
частного партнерства. Результаты показывают, что устойчивый рост системы электронного правительства 
напрямую зависит от эффективных механизмов управления. В заключение исследования разработаны 
практические рекомендации для Узбекистана.

Ключевые слова: электронное правительство, цифровое управление, государственные услуги, механизмы 
управления, опыт Казахстана, цифровая трансформация.

K I R I S H 
So‘nggi yillarda raqamli texnologiyalarning jadal rivojlanishi davlat boshqaruvi tizimlarini tubdan 

transformatsiya qilmoqda. Axborot-kommunikatsiya texnologiyalarini keng joriy etish orqali davlat xizmatlari 
samaradorligi, shaffoflik darajasi hamda fuqarolar bilan o‘zaro munosabatlar sezilarli darajada yaxshilanmoqda. 
Shu jihatdan, elektron hukumat tizimi davlat boshqaruvini modernizatsiya qilishning muhim instrumenti sifatida 
shakllanmoqda. Markaziy Osiyo mintaqasida, xususan, Qozog‘iston va O‘zbekistonda elektron hukumatni 
rivojlantirish borasida sezilarli natijalarga erishilmoqda. Qozog‘iston yuqori darajada integratsiyalashgan raqamli 
platformalar orqali yetakchi pozitsiyani egallagan bo‘lsa, O‘zbekiston “Raqamli O‘zbekiston – 2030” strategiyasi 
doirasida elektron xizmatlar hajmi va qamrovini jadal kengaytirmoqda. Shu bilan birga, elektron hukumat 
tizimlarini rivojlantirishda asosiy muammolardan biri bu ko‘rsatkichlarning barqaror o‘sishini ta’minlashdir.

Amaliyot shuni ko‘rsatadiki, xizmatlar sonining ortishi har doim ham tizim samaradorligi va barqaror 
rivojlanishini kafolatlamaydi. Mavjud ilmiy tadqiqotlar asosan texnologik va foydalanuvchi xulq-atvori jihatlariga 
qaratilgan bo‘lib, elektron hukumatning barqaror o‘sishini ta’minlovchi boshqaruv mexanizmlari yetarli darajada 
o‘rganilmagan. Shu sababli, mazkur tadqiqot elektron hukumat tizimi ko‘rsatkichlarining barqaror o‘sishini 
ta’minlovchi boshqaruv omillarini tahlil qilish hamda Qozog‘iston tajribasi asosida O‘zbekiston uchun amaliy 
xulosalar ishlab chiqishga qaratilgan. Tadqiqotning ilmiy yangiligi elektron hukumat samaradorligiga ta’sir 
etuvchi asosiy boshqaruv omillari: raqamli siyosat, normativ-huquqiy baza, inson kapitali va davlat-xususiy 
sheriklikni tizimli tahlil qilish orqali ularning xizmatlar rivojlanishiga ta’sirini baholashdan iborat.

M A V Z U G A  O I D  A D A B I Y O T L A R  S H A R H I
Elektron hukumatning barqaror rivojlanishi masalasi so‘nggi yillarda davlat boshqaruvi samaradorligini 

oshirish, ochiqlik va shaffoflikni ta’minlash hamda raqamli iqtisodiyotni shakllantirish jarayonlari bilan uzviy 
bog‘liq holda ilmiy tadqiqotlarning muhim yo‘nalishiga aylangan. Mazkur sohada yetakchi olimlardan biri bo‘lgan 
Richard Heeks elektron hukumatni rivojlanayotgan mamlakatlarda joriy etish jarayonini tahlil qilib, u ko‘pincha 
institutsional nomuvofiqliklar sababli muvaffaqiyatsizlikka uchrashini ta’kidlaydi. Uning fikricha, texnologik 
yechimlardan ko‘ra boshqaruv tizimi, inson kapitali va siyosiy muhit muhimroq ahamiyat kasb etadi.

Elektron hukumat konsepsiyasining nazariy asoslari Darin Barney tomonidan kengroq ijtimoiy kontekstda 
tahlil qilinadi. U davlat va jamiyat o‘rtasidagi munosabatlarning raqamli transformatsiyasini muhokama qilib, 
elektron hukumatni faqat texnologik platforma emas, balki demokratik institutlarni mustahkamlovchi vosita 
sifatida talqin etadi. Shu bilan birga, Viktor Mayer-Schönberger katta ma’lumotlar (big data) va davlat boshqaruvi 
integratsiyasi orqali qaror qabul qilish jarayonlarining sifat jihatdan yangi bosqichga o‘tishini asoslab beradi.

Rivojlanayotgan davlatlarda elektron hukumat tizimlarini joriy etish va barqarorligini ta’minlash masalalari 
Norris Pippa tomonidan chuqur o‘rganilgan. U 2001-yilda e-government va demokratik jarayonlar o‘rtasidagi 
bog‘liqlikni tahlil qilib, raqamli texnologiyalar davlat xizmatlariga kirish imkoniyatlarini kengaytirishini, biroq 
ijtimoiy tengsizlik muammosini ham yuzaga keltirishi mumkinligini ko‘rsatadi. Bu yondashuv O‘zbekiston va 
Qozog‘iston kabi o‘tish iqtisodiyotiga ega davlatlar uchun ayniqsa dolzarb hisoblanadi.

Markaziy Osiyo mamlakatlari kontekstida elektron hukumatni rivojlantirish masalalari Alisher Kholmirzaev 
va Bakhtiyor Eshchanov tadqiqotlarida yoritilgan bo‘lib, ularda davlat xizmatlarini raqamlashtirish jarayonida 
institutsional islohotlarning muhimligi asoslab berilgan. Ushbu tadqiqotlarda O‘zbekistonda elektron hukumat 
tizimining rivojlanishi 2019-yildan keyingi islohotlar bilan yangi bosqichga ko‘tarilgani, ayniqsa Yagona interaktiv 
davlat xizmatlari portali orqali xizmatlar ko‘lami kengaygani ta’kidlanadi.

Qozog‘iston tajribasi esa Zhandos Kenzhegaliyev tadqiqotlarida aks etgan bo‘lib, u yerda elektron hukumat 
tizimi nisbatan erta shakllangan va davlat xizmatlarining katta qismi to‘liq onlayn shaklga o‘tkazilgani qayd etiladi. 
Suleimenov Madi esa Qozog‘istonning “Digital Kazakhstan” dasturi orqali davlat boshqaruvi samaradorligini 
oshirishga erishilganini, biroq hududlar o‘rtasidagi raqamli tafovutlar hali ham saqlanib qolayotganini ko‘rsatadi.

Elektron hukumat samaradorligini baholash metodologiyasi bo‘yicha Tomasz Janowski muhim ilmiy 
yondashuvni taklif etib, u e-governmentni rivojlanish bosqichlari orqali tahlil qilish zarurligini ta’kidlaydi. Uning 
fikricha, davlatlar elektron hukumatni oddiy axborot taqdim etish bosqichidan to to‘liq integratsiyalashgan 
raqamli ekotizim bosqichigacha rivojlantirishi lozim. Shu nuqtayi nazardan qaraganda, Qozog‘iston nisbatan 
integratsiyalashgan modelga yaqinlashgan bo‘lsa, O‘zbekiston hozirda faol transformatsiya bosqichida ekanligi 
kuzatiladi.

Shuningdek, United Nations Department of Economic and Social Affairs tomonidan e’lon qilinadigan 
E-Government Development Index hisobotlari ham muhim manba sifatida xizmat qiladi. 2022-yilgi hisobotga 
ko‘ra, Qozog‘iston Markaziy Osiyoda yetakchi o‘rinlardan birini egallagan bo‘lsa, O‘zbekiston ham sezilarli 
o‘sish sur’atlarini namoyon etgan. Bu esa har ikkala davlatda elektron hukumatni barqaror rivojlantirish uchun 
institutsional va texnologik asoslar shakllanayotganini ko‘rsatadi.

Umuman olganda, mavjud ilmiy adabiyotlar tahlili shuni ko‘rsatadiki, elektron hukumatning barqaror 
rivojlanishi faqat texnologik infratuzilma bilan emas, balki institutsional islohotlar, inson kapitali, siyosiy iroda 
va ijtimoiy inklyuziya bilan chambarchas bog‘liqdir. Qozog‘iston va O‘zbekiston tajribasini qiyosiy o‘rganish 
esa ushbu jarayonning turli rivojlanish modellari mavjudligini va ularning har biri milliy sharoitga mos holda 
shakllanishini tasdiqlaydi.

T A D Q I Q O T  M Е T O D O L O G I YA S I
Mazkur tadqiqotda elektron hukumat tizimi ko‘rsatkichlarining barqaror o‘sishini ta’minlovchi boshqaruv 

mexanizmlarini aniqlash va baholash maqsadida kompleks ilmiy yondashuv qo‘llanildi. Tadqiqot doirasida 
qiyosiy tahlil usuli orqali Qozog‘iston va O‘zbekistonda elektron hukumat tizimining rivojlanish ko‘rsatkichlari 

solishtirildi. Ushbu usul mamlakatlar o‘rtasidagi farqlar, o‘xshashliklar va samarali boshqaruv amaliyotlarini 
aniqlash imkonini beradi. Shu bilan birga, tizimli tahlil qo‘llanilib, elektron hukumat tizimiga ta’sir etuvchi asosiy 
omillar — raqamli davlat siyosati, normativ-huquqiy baza, inson kapitali, axborot xavfsizligi va davlat-xususiy 
sheriklik — o‘zaro bog‘liq holda o‘rganildi. Tadqiqotda, shuningdek, institutsional yondashuvdan foydalanilib, 
davlat boshqaruvi samaradorligiga ta’sir etuvchi tashkiliy va huquqiy mexanizmlar tahlil qilindi. Ma’lumotlar 
manbalari sifatida xalqaro tashkilotlar hisobotlari (BMTning Elektron hukumatni rivojlantirish indeksi — 
EGDI, Jahon bankining GovTech indeksi), milliy statistik ma’lumotlar, shuningdek, rasmiy elektron hukumat 
portallari (eGov.kz va my.gov.uz) ma’lumotlaridan foydalanildi. Tahlil jarayonida sifat va miqdoriy ma’lumotlarni 
umumlashtirish, tendensiyalarni aniqlash va ularning sabab-oqibat bog‘liqligini ochib berishga alohida e’tibor 
qaratildi.

T A H L I L  V A  N A T I J A L A R
Qozog‘iston Respublikasida elektron hukumat tizimi izchil va bosqichma-bosqich rivojlantirilib, dastlab 

davlat axborot resurslarini shakllantirish va ochiq axborot portallarini yaratishdan boshlangan. Ushbu bosqichda 
davlat organlari faoliyati to‘g‘risidagi ma’lumotlarni raqamli shaklda taqdim etish asosiy vazifa bo‘lgan. Keyingi 
bosqichlarda “eGov.kz” elektron portali va “eGov.kz Mobile” mobil ilovasi ishlab chiqilib, interaktiv xizmatlar 
joriy etildi hamda fuqarolarga onlayn murojaat yuborish, hujjatlarni elektron shaklda olish imkoniyatlari yaratildi.

Portal Qozog‘iston Respublikasi Prezidentining 2004-yil 10-noyabrdagi №1471-sonli “2005–2007-yillarda 
Qozog‘iston Respublikasida “Elektron hukumat”ni shakllantirish bo‘yicha davlat dasturi to‘g‘risida”gi Farmoniga 
muvofiq tashkil etilgan va 2006-yilda ishga tushirilgan. Portal orqali fuqarolar hamda tashkilotlar istalgan 
vaqtda davlat xizmatlari va ma’lumotlardan foydalanish va davlat organlari bilan o‘zaro hamkorlik o‘rnatish 
imkoniyatiga ega bo‘lgan. Tranzaksion xizmatlarning kengayishi esa davlat xizmatlaridan to‘liq raqamli tarzda 
foydalanish, to‘lovlarni amalga oshirish va natijalarni masofadan turib olishni ta’minladi. Natijada, bugungi 
kunda Qozog‘istonda davlat xizmatlarining katta qismi yagona elektron platformalar orqali taqdim etilmoqda, 
bu esa boshqaruv jarayonlarining tezkorligi va shaffofligini oshirishga xizmat qilmoqda.

Bugungi kunda davlat xizmatlarining 90 foizdan ziyodi raqamlashtirilgan bo‘lib, portal va mobil ilova orqali 
1,200 dan ortiq xizmat taqdim etilmoqda. Portal foydalanuvchilari soni 14,8 milliondan oshgan, eGov Mobile 
ilovasi esa 11 milliondan ziyod yuklab olingan. So‘nggi yillarda portaldan foydalanish ko‘rsatkichlari barqaror 
o‘sishni qayd etmoqda. Xususan, 2024-yil birinchi yarim yilligida 20 milliondan ziyod xizmat ko‘rsatilgan bo‘lsa, 
2025-yilning ayni davrida ushbu raqam 26 milliondan oshgan. Xizmatlarning qariyb yarmi mobil ilova orqali 
amalga oshirilmoqda. Umumiy hisobda, elektron hukumat tizimi yo‘lga qo‘yilganidan beri fuqarolarga 573 
million marotaba elektron xizmat ko‘rsatilgan: shundan 489 mln — eGov.kz portali orqali, 84 mln — eGov 
Mobile mobil ilovasi orqali amalga oshirilgan.

Oddiy ma’lumotnoma va asosiy xizmatlardan tashqari, qozog‘istonliklar yangi raqamli vositalardan ham 
faol o‘zlashtirmoqda. Eng talab yuqori xizmatlar orasida Nomad Guard xizmati orqali ma’lumotlar sizib chiqishini 
tekshirish, eGov Mobile ilovasi orqali 073/u shaklidagi tibbiy ma’lumotnomani rasmiylashtirish, shuningdek, 
yo‘lda kuzatilgan muammolar haqida avto egasiga xabar yuborish imkoniyatini beruvchi “Avtomobil egasiga 
muammo haqida xabar berish” xizmati mavjud. Shu bilan birga, fuqarolar orasida “Qonun va tartib” xizmati 
ham ommalashgan bo‘lib, u turli hodisalar bo‘yicha politsiyaga real vaqtda murojaat yuborish imkonini beradi 
— masalan, YHHB yo‘l-transport hodisalaridan tortib, maishiy zo‘ravonlik holatlarigacha. Mamlakatimizda esa 
onlayn xizmatlar uchun Yagona interaktiv davlat xizmatlari portali (Yagona portal) 2013-yilda ishga tushirilgan 
(1-jadval).

1-jadval. O‘zbekiston va Qozog‘iston Respublikalarining onlayn davlat xizmatlarini ko‘rsatishga ixtisoslashgan 
interaktiv portallarining taqqoslama jadvali

Ko‘rsatkich Qozog‘iston (2025 y.) O‘zbekiston (2025 y.)

Foydalanuvchilar soni > 14,8 mln foydalanuvchi (2025 y.da 270 
mingga o‘sish)

> 12 mln foydalanuvchi (2025 y.da 2 
mlnga o‘sish)

Xizmatlar soni 700 dan ortiq xizmat 770 dan ortiq xizmat (2025 y.da 75 ta 
xizmatga ko‘paygan

Ko‘rsatilgan xizmatlar 
statistikasi (portal + mobil 
ilova)

2025 y. 1-yarim yilligida ≥ 26 mln, 45 % mobil 
ilovadan

2025 y.da > 20 mln murojaat, 46 % mobil 
ilovadan

Davlat xizmatlari 
raqamlashtirish darajasi > 90 % xizmatlar onlaynda mavjud > 60 % xizmatlar onlaynda mavjud

Mobil ilova
11 mln foydalanuvchi (2025 y.da 1,1 mlnga 
o‘sish) 1000 dan ortiq xizmat va servis, 38 ta 
raqamli hujjat

6,5 mln foydalanuvchi (2025 y.da 1,5 
mlnga o‘sish) 565 xizmat va servis, 17 ta 
raqamli hujjat

Asosiy autentifikatsiya 
usullari

- Elektron raqamli imzo
- SMS-parol (JSHSHR orqali) - Mobile ID 
(SIM-karta orqali)
- Biometric ID (yuz/barmoq izi, sinovda)

- Login + parol
- Mobile ID (SIM-karta orqali)
- Elektron raqamli imzo
- MyID (yuzni tanish)

Qo‘llab-quvvatlash va 
muloqot

Yagona kontakt-markaz 1414, oflayn va kuchli 
ravishda qo‘llab-quvvatlash (XQTlar orqali)

Yagona kontakt-markazi 1242, taklif va 
shikoyatlar uchun qo‘shimcha kontakt 
1148, AI chat boti MuxlisaAI portal orqali, 
onlayn muloqotga urg‘u

Interfeys inklyuzivligi WCAG 2.0 standartiga moslashuvchanligi, 
kontrast, shrift, navigatsiya sozlamalari mavjud

WCAG 2.0 standartiga 
moslashuvchanligi, klaviatura orqali to‘liq 
navigatsiya, barcha grafik elementlar 
alternativ matnlar bilan ta’minlangan, 
ekran diktorlari va yordamchi 
texnologiyalar qo‘llab-quvvatlangan, 
kontrast, shrift, navigatsiya sozlamalari 
mavjud

Innovatsiyalar / AI qo‘llab-
quvvatlash

eGov AI chat-boti, QazTech asosida eGov 3.0 
yangi portali rejalashtirilgan

Mobil yuz tanish (MyID), ovozli 
yordamchi «Muxlisa», portalning yangi 
versiyasi, yaxshilangan dizayn

Portalni texnik qo‘llab-
quvvatlash tashkiloti “Milliy axborot texnologiyalari” AJ “Yagona integrator UZINFOCOM” MCHJ

Kuchli jihatlari Xizmatlar soni ko‘p, proaktivlik, yuqori 
integratsiya darajasi

Interfeys soddaligi, xizmatlar sonining 
tez o‘sishi, aholi ehtiyoji negizida 
mahallaylashtirilgan

Mazkur portal 2017 va 2024-yillarda modernizatsiya qilingan. Hozirgi kunda unda yiliga yangi 100 ta 
elektron xizmat joriy etilib, ularning umumiy soni 2025-yil yakuni bo‘yicha 800 taga yetdi. Bugungi kunda 
mazkur portalda ro‘yxatdan o‘tgan foydalanuvchilar soni 13 milliondan ortgan. Yagona portal orqali taqdim 
etilgan xizmatlar soni 42,2 mln.dan oshdi. Misol uchun, 2025-yilda aholi va tadbirkorlik subyektlari tomonidan 
eng ko‘p foydalanilgan ommabop xizmatlar quyidagilardan iborat: bolani bog‘chaga navbatga qo‘yish (1,7 mln.), 
o‘zini o‘zi band qilgan shaxs sifatida ro‘yxatdan o‘tish (1,5 mln.ta) va boshqalar. 2025-yil davomida aholining 
elektron davlat xizmatlariga ishonchi yanada oshib, pullik davlat xizmatlarining 74,2 foizi Yagona portal orqali 
onlayn shaklda va 25,8 foizi Davlat xizmatlari markazlariga borib, oflayn shaklda foydalanilgan (2024-yilda bu 
ko‘rsatkich 67,2 foiz onlayn va 32,8 foiz oflayn bo‘lgan).

Yagona portalning mobil ilovasida 75 ta yangi elektron xizmat joriy etilib, ularning umumiy soni 600 taga 
yetdi. Yagona portal mobil ilovasidan foydalanuvchilar soni 9,5 mln. nafardan oshdi (2024-yil yakuni bo‘yicha 4 
mln. nafar). Elektron xizmatlarni ko‘rsatish nuqtalarini kengaytirish maqsadida 30 ta tijorat banklari, onlayn to‘lov 
tizimlari va mobil operatorlarning mobil ilovalarida 33 ga yaqin xizmatlarni ko‘rsatish imkoniyati yaratilib, ushbu 
xizmatlardan jami 2 mln.dan ortiq marotaba foydalanildi. Yagona portal mobil ilovasi 2025-yilda eng ommabop 
ilovalar TOP-5 taligiga kirdi. Mahalliy ilovalar ichida esa TOP-2 talikdan joy oldi (Uzum Market ilovasidan so‘ng 
2-o‘rinda). Raqamli hukumatni rivojlantirish borasida amalga oshirilgan ishlar xalqaro hamjamiyat tomonidan 
e’tirof etildi. Xususan, 2025-yilda Samarqandda o‘tkazilgan “BMT Davlat xizmatlari forumi 2025” doirasida 
O‘zbekiston “Elektron hukumatdagi yutuqlari uchun” maxsus mukofoti bilan taqdirlandi.

Ta’kidlash joizki, dunyoda mamlakatlarda elektron hukumat tizimi rivojlanish tendensiyalarini kuzatib 
boradigan bir nechta yirik reytinglar mavjud. BMTning Elektron hukumatni rivojlantirish reytingida (E-Government 
Development Index — EGDI) O‘zbekiston 2024-yilda avvalgi hisobotga nisbatan 6 pog‘onaga ko‘tarilib, 193 ta 
davlat orasida 63-o‘rinni egallagan bo‘lsa, Qozog‘iston 28-o‘rindan 24-o‘ringa ko‘tarilgan.

Qozog‘istonning BMT reytingidagi o‘rnini tahlil qiladigan bo‘lsak, elektron hukumat tizimi ko‘rsatkichlarining 
barqaror o‘sishida samarali boshqaruv mexanizmlari muhim o‘rin tutadi. Xususan, raqamli davlat siyosatining 
izchil amalga oshirilishi elektron hukumatni rivojlantirish uchun strategik asos bo‘lib xizmat qiladi. Shu bilan birga, 
normativ-huquqiy bazaning doimiy takomillashtirib borilishi elektron xizmatlarni joriy etish jarayonida yuzaga 
keladigan muammolarni bartaraf etishga yordam beradi. Davlat xizmatchilarining raqamli kompetensiyalarini 
oshirish boshqaruv sifatini yaxshilashga, axborot xavfsizligini ta’minlash esa fuqarolarning elektron xizmatlarga 
bo‘lgan ishonchini mustahkamlashga xizmat qiladi. Davlat va xususiy sektor o‘rtasidagi hamkorlik esa 
innovatsion texnologiyalarni tezkor joriy etish va xizmatlar sifatini oshirish imkonini beradi.

Qozog‘iston tajribasi shuni ko‘rsatadiki, elektron hukumat tizimi samaradorligini oshirish uchun boshqaruv 
mexanizmlarini uzluksiz takomillashtirish zarur. Bu jarayonda yagona raqamli platformalarni rivojlantirish, sun’iy 
intellekt va katta ma’lumotlar texnologiyalaridan foydalanish orqali qarorlar qabul qilish sifatini oshirish hamda 
aholining raqamli savodxonligini yuksaltirish muhim ahamiyat kasb etadi. Ushbu chora-tadbirlar elektron 
hukumat ko‘rsatkichlarining barqaror o‘sishini ta’minlashga xizmat qiladi (2-jadval).

2-jadval. Qozog‘istonda elektron hukumat tizimi ko‘rsatkichlariga ta’sir etuvchi boshqaruv mexanizmlari
Boshqaruv mexanizmi Mazmuni Elektron hukumatga ta’siri

Raqamli davlat siyosati Raqamlashtirish strategiyalarini izchil amalga 
oshirish

Elektron xizmatlar soni va sifati 
oshadi

Normativ-huquqiy baza Qonun va me’yoriy hujjatlarni yangilash Huquqiy aniqlik va barqarorlik 
ta’minlanadi

Kadrlar salohiyati Davlat xizmatchilarining raqamli ko‘nikmalarini 
oshirish Boshqaruv samaradorligi kuchayadi

Axborot xavfsizligi Ma’lumotlarni himoyalash tizimlarini rivojlantirish Fuqarolarning ishonchi ortadi
Davlat–xususiy hamkorlik Xususiy sektor bilan innovatsion hamkorlik Texnologiyalar tez joriy etiladi

X U L O S A  V A  T A K L I F L A R
Xulosa qilib aytganda, elektron hukumat tizimining samarali rivojlanishi kompleks omillarga bog‘liq bo‘lib, 

bunda nafaqat texnologik infratuzilma, balki samarali boshqaruv mexanizmlari ham hal qiluvchi rol o‘ynaydi. 
Qozog‘iston tajribasi shuni ko‘rsatadiki, elektron hukumat tizimi ko‘rsatkichlarining barqaror o‘sishi izchil 
raqamli siyosat, mustahkam normativ-huquqiy baza, rivojlangan inson kapitali va kuchli institutsional muhit 
orqali ta’minlanadi. Ushbu omillar tizimning samaradorligini oshirib, fuqarolarga ko‘rsatilayotgan xizmatlar 
sifatini yaxshilashga xizmat qiladi.

O‘zbekiston Respublikasida ham elektron hukumat tizimini rivojlantirish borasida sezilarli yutuqlarga 
erishilgan bo‘lsa-da, tizimning barqaror o‘sishini ta’minlash uchun boshqaruv mexanizmlarini yanada 
takomillashtirish zarur. Shu asosda quyidagi ilmiy-amaliy tavsiyalar ilgari suriladi:

•	 yagona raqamli platformalar integratsiyasini chuqurlashtirish;
•	 sun’iy intellekt va katta ma’lumotlar asosida boshqaruv qarorlarini optimallashtirish;
•	 aholining raqamli savodxonligini oshirish orqali xizmatlardan foydalanish darajasini kengaytirish;
•	 davlat-xususiy sheriklikni rivojlantirish orqali innovatsion texnologiyalarni tez joriy etish.
Mazkur chora-tadbirlar elektron hukumat tizimi samaradorligini oshirish, davlat xizmatlarining sifatini 

yaxshilash hamda fuqarolarning raqamli xizmatlarga bo‘lgan ishonchini mustahkamlashga xizmat qiladi.

